
85. புல்லறிவாண்மை

(அற்பப் புத்தி உள்ளவர்) அறிவு இன்மை, இன்மையுள் இன்மை; பிறிது இன்மை இன்மையா வையாது, உலகு. 841 வறுமைகளில் எல்லாவற்றையும் விட பெரிய வறுமை, அறிவு இல்லாத வறுமைதான். ஏன் என்றால், மற்ற வறுமை எதையும் அப்படிப்பட்ட வறுமையாக உலகம் கருத மாட்டாது.

அறிவு இலான் நெஞ்சு உவந்து ஈதல், பிறிது யாதும் இல்லை, பெறுவான் தவம். 842 அறிவு இல்லாதவன் மனமகிழ்ச்சியோடு ஒரு பொருளைக் கொடுப்பதற்குக் காரணம் வேறு எதுவும் இல்லை. அதை வாங்கிக் கொள்ளுகின்றவனின் நன்மையான செயல்தான். அறிவு இலார் தாம் தம்மைப் பிழிக்கும் பீழை செறுவார்க்கும் செய்தல் அரிது. 843 அறிவு இல்லாதவர் தங்களைத் தாங்களே துன்புறுத்திக் கொள்ளும் துன்பத்தை அவருடைய எதிரியாலும் கூடச் செய்ய முடியாது.

“வெண்மை எனப்படுவது யாது’ எனின்,"ஒண்மை உடையம் யாம் ! என்னும் செருக்கு. 84.4 “அற்பப் புத்தி’ என்று சொல்லுவது எது என்றால், ‘நான் அறிவு உடையவன்’ என்று தன்னை மதித்துக் கொள்ளுகின்ற கர்வமே (எனக்கு எல்லாம் தெரியும் என்ற இறுமாப்பு).

கல்லாத மேற்கொண்டு ஒழுகல், கசடு அற வல்லது உம், ஐயம் தரும். 845 ஒருவர் படித்து அறியாத நூல்களைப் பற்றி படித்தவர் போல் பாவனை செய்து பேசுவது அவர் நன்றாகப் படித்திருந்ததிலும் கூட மற்றவர்களுக்குச் சந்தேகம் ஏற்படும்.

